
06-10-2026 

 

 

Inatsisartut suleriaasianni § 37, imm. 1 naapertorlugu Naalakkersuisunut  

apeqqut imaattoq matumuuna saqqummiuppara: 

 

Naalakkersuisunut apeqqutit: 

1. UPA2026/159-imi Inatsisartut aalajangiinerat naapertorlugu Ittoqqortoormiini 

nutaamik umiarsualivissamut atuisussanik misissuineq aamma umiarsualivissamik 

pisariaqartitsinermik misissueqqissaarineq kingusinnerpaamik UKA2026-mi 

saqqummiunneqartussaavoq. Misissuinerit qaqugu naammassineqassappat 

Inatsisartunullu qaqugu saqqummiunneqassappat? 

2. Misissuinerit Ittoqqortoormiini nutaamik umiarsualivimmik 

pisariaqartitsisoqarneranik takutitsippata, Naalakkersuisut sanaartornissamut 

pilersaarusiornermik (projektering) 2027-mi aallartitsinissaq anguniarpaat? 

3. Apeqqut 2-mut angertoqarpat, sanaartornissamut pilersaarusiornermut 

aningaasaliissutissat 2027-mut Aningaasanut Inatsimmi imaluunniit 

aningaasaliissutinut allatigut naleqquttukkut immikkoortinneqarnissaat 

Naalakkersuisut qanoq pilersaaruteqarfigaat? 

4. Misissuinerit Ittoqqortoormiini nutaamik umiarsualivimmik 

pisariaqartitsisoqarneranik takutitsippata, Naalakkersuisut maanna 

ilisimasaqarnerat naapertorlugu sanaartornissamut pilersaarusiorneq aamma 

sanaartorneq qaqugu siusinnerpaamik aallartinneqarsinnaappat? 

5. Naalakkersuisut Ittoqqortoormiini nutaamik umiarsualivissamut 

pilersaarusiornermi mittarfissaq, pilersuinermut isumannaassuseq, 

inuussutissarsiornikkut periarfissat kiisalu upalungaarsimanermut pisariaqartitat 

ataatsimut ataqatigiissillugit ilanngunneqarnissaat qanoq qulakkeerniarlugu 

pilersaaruteqarpat? 

 

(Inatsisartunut ilaasortaq Mette Arqe-Hammeken, Naleraq) 

 

Tunngavilersuut: 

Ittoqqortoormiini umiarsualiveqarnikkut pissutsit pitsanngorsarneqarnissaat ukiuni arlalinni 

pisariaqartinneqarsimavoq. UPA2026/159-ip suliarineqarnerani Sanaartornermut 

Ataatsimiititaliap Ittoqqortoormiini umiarsualiveqarnikkut pitsanngorsaanissamik 

pisariaqartitsineq uppernarsarneqarpoq, aammalu maanna pissutsit angallannermut, 

inuussutissarsiornermut sumiiffiullu ineriartorneranut killiliisut paasilluarneqartut oqaatigaa. 

Ataatsimiititaliap aamma oqaatigaa umiarsualivik nutaaq pilersuinerup 

isumannaatsuuneranut annertuumik iluaqutaasinnaasoq, aalisarnermut piniarnermullu 

atugassarititaasunik pitsanngorsaasinnaasoq kiisalu inuussutissarsiornermut 

takornariaqarnermullu ineriartortitsinissamut pitsaanerusunik tunngavissaqartitsisinnaasoq. 

 

UPA2026/159-imi Naalakkersuisut allannguutissatut siunnersuutigaat Ittoqqortoormiini 

atuisussanik misissuineq aamma umiarsualivissamik pisariaqartitsinermik 

misissueqqissaarineq kingusinnerpaamik UKA2026-mi saqqummiunneqassasut. 

Ataatsimiititaliap erseqqissarpaa ineriartortitsineq misissueqqissaarnerinnarnik 

imaqartariaqanngitsoq, aammali suliniutinik aalajangersimasunik 

piviusunngortinneqarsinnaasunillu imaqartariaqartoq. 

 

Pilersaarusioqqinnermi piviusunngortitsisinnaassuseq sanaartornermillu suliniutinik 

pingaarnersiuineq ilanngullugit aallunneqarnissaat pingaaruteqartoq ataatsimiititaliap 

oqaatigaa. 

Maanna UKA2026 ingerlammat, uanga siunnersuuteqartutuut aamma Ittoqqortoormiini 

innuttaasut ilisimatinneqarnissarput pingaaruteqarpoq Inatsisartut aalajangiinerat qanoq 

malitseqartinneqarnersoq, misissuinerit qaqugu saqqummiunneqassanersut, aammalu 

taakkua kingorna sanaartornissamut pilersaarusiornermut aningaasaliinermullu qanoq 

ingerlaqqittoqassanersoq. 

 

Apeqqutit siunertaraat Ittoqqortoormiini nutaamik umiarsualiviliornissamut suliaq 

misissuinermiit pilersaarusiornermut, aningaasaliinermut naggataatigullu 

piviusunngortitsinermut qanoq ingerlaqqissasoq erseqqissarneqarnissaa. 

 

Apeqqutigineqartut ullut suliffiusut qulit (10) iluanni allakkatigut akineqareersimanissaat 

piumasarineqarpoq. Oqaatsinik nutserisimanermi paatsuungasoqassatillugu kalaallisut 

allassimasoq aallaavigineqassaaq. 


